
Lefel: Gall y dasg hon weithio ar lefelau Sylfaen, Canolradd ac Uwch ond bydd angen addasu’r storϊau ar gyfer y gwahanol lefelau.

Gweithgaredd: Ymarfer ymateb!
Cam 1

Dylid gofyn i’r dosbarth sut maen nhw’n ymateb wrth glywed stori neu glecs diddorol. Gellir rhoi rhestr o ebychiadau iddynt e.e

Wir?

Na!

Paid a deud!

Cer o ‘ma!

Bydd Dawel!

Jiw!

Dylid hefyd egluro ein bod yn aml iawn yn ail adrodd yr hyn a glywn wrth ymateb i newyddion neu stori jiwsi!

Cam 2

Rhannu’r dosbarth yn barau. Dosbarthu stori i bob pâr (gweler enghreifftiau o storϊau isod – mae’n syniad cael storϊau bach digri’ sy’n cynnwys aelodau’r dosbarth!) Mae’n rhaid iddynt drϊo cofio’r stori ar y cof.

Cam 3

 Mae’n rhaid i’r dysgwyr fynd o gwmpas y dosbarth yn adrodd eu stori yn y ffordd fwya’ diddorol a chyffrous posib. Efallai bydd angen rhoi brawddegau megis:
Gredwch chi ddim!

Dych chi wedi clywed am…..

Wrth glywed y stori, bydd rhaid i’r gwrandawr ymateb gan ddefnyddio rhai o’r ebychiadau a ddysgwyd ar ddechrau’r wers.  Os ydynt wedi clywed y stori o’r blaen, mae’n rhaid iddynt ddweud:

Mae hynna’n hen hanes!

Cam 4

I gloi’r weithgaredd, dewis un o’r goreuon/ mwya’ hyderus i adrodd ei stori o flaen y dosbarth cyfan, a phawb i ymateb yr un pryd gyda’u hebychiadau!
Enghreifftiau o Storϊau

Stori 1

Daeth y newyddion neithiwr fod rheolwr Plas Menai wedi gweld creadur rhyfedd yn nofio ar wyneb y Fenai.  Dywedodd na welodd o‘r fath beth o’r blaen a’i fod yn poeni ‘n arw am griw o ddysgwyr Cymraeg sydd ar gwrs yn y Coleg Normal, sy’ wedi ei leoli yn agos iawn at y Fenai. Disgrifodd y creadur fel a ganlyn:

“Roedd ganddo ben mawr blewog a dau lygad anferth, gwddw hir main yn arwain at gefn crwm yn ymddangos allan o’r dŵr, roedd yn gwneud sŵn tebyg i forfil yn canu”

Os oes unrhyw un arall wedi gweld y creadur mae angen cysylltu â’r awdurdodau ar unwaith.

Stori 2

Mae Warren Gatland wedi gwneud rhai newidiadau i’r tîm sy’n herio Seland Newydd yng Nghaerdydd fis Tachwedd. Bydd Siôn Meredith sy’n chwarae i dîm rygbi Penrhyncoch yn disodli Shane Williams ar yr asgell.  Mae hyn yn newyddion syfrdanol gan fod Shane yn holliach ac yn credu bod ei le yn nhîm Cymru yn ddiogel ar ôl ei berfformiadau hyd yn hyn eleni.

Dyma oedd ymateb Shane i’r newid hwn :

“ Wel yn y pendraw mae’n rhaid i’r chwaraewr gorau gael ei ddewis, ac mae’n rhaid i fi dderbyn hynny.”

Stori 3

Mae dysgwr Cymraeg o orllewin Cymru yn honni ei fod wedi ei herwgipio gan fodau arall fydol yr wythnos diwetha.

  Honnodd Sam Jones ei fod yn gyrru adre ar ôl ei ddosbarth pan welodd olau pinc a melyn yn fflachio yn yr awyr ger ei gartef, ac yna, rhyw fodau bach oren yn disgyn i’r ddaear ac yn ei ddenu allan o’i gar.

  Yn naturiol, roedd Mr Jones wedi dychryn, ond cafodd ar ddeall mai eisiau dysgu Cymraeg oeddynt, a’u bod yn hollol gyfeillgar. Rhoddodd enw ei diwtor, (Chris Reynolds), i’r bobl bach oren, ac o fis Medi ymlaen, bydd Chris yn hedfan i’r gofod bob nos Fercher i ddysgu’r cwrs Mynediad iddynt.

Stori 4

Mae yna alw mawr yn y canolbarth am diwtoriaid i ddysgu Cymraeg i anifeiliaid.  Mae llwyddiant y dysgwyr yn y canolbarth yn golygu eu bod yn awyddus i siarad yn Gymraeg gyda’u hanifeiliaid anwes, ond yn naturiol dydy’r anifeiliaid hynny ddim yn deall Cymraeg. Maen nhw anfodlon gorfod troi i’r Saesneg gyda’u cŵn, cathod, cwningod a’u pysgod aur! Felly os oes yna diwtoriaid allan yno sy’n awyddus i ymgymryd â’r gwaith, rhowch wybod i’r Ganolfan ar unwaith.

